
36

E Sorelle in to veddilo piggiâ

Sta pattassa che a poeiva rovinâlo,

Vegnan tûtte ciû gìanche che a bûgâ,

Ghe camminan apprêuvo pe acciappâlo,

Mentre lê o cöre pe piggiâ o barcon,

Ranghezzando e dixendo a so raxon.


37

Chì commensa ûnn-a caccia originale

Tra lê che o scappa e lö che o vêuan piggiâ;

Lê o fa quanto se pêu per evitâle,

E lö tûtto pe poeilo circondâ,

Proprio comme chi zêuga a scondilö,

Tïando sbraggi e spunciandose da lö.


38

In to mentre che son lì in sciö ciû bello,

Torna a Maddre stupïa de sta caladda:

«Cöse gh'ælo? chi fa tanto bordello?

»Figge cäe, ve pâ d'ëse in sce ûnn-a stradda?»

Co-e man dai fianchi a se ghe mette a dî:

«Ve pä questo ûn contegno da tegnî?»


39

E Sorelle piggiæ proprio in sce l'atto,

Stan lì mortifichæ co-a testa bassa,

E frattanto o Loritto quatto quatto,

O se mette a schifî tanto che o passa

Traversando sta mûagia de fâdette,

Scinn-a sotto ûnn-a banca e o se ghe mette.

